
癰瘍之劑 

托裏溫中湯《孫彥和方》治寒瘍內陷。 

原文 

托裏溫中薑附羌，茴木丁沈共四香，陳皮益智兼甘草，

寒瘍內陷嘔瀉良。 

 

註釋 

附子(泡)四錢、乾薑(泡)、羌活各三錢，木香一錢半、茴香、丁香、沈香、

益智仁、陳皮、甘草各二錢，加生薑五片煎。治瘡瘍變寒內陷，心痞便溏，嘔呃

昏瞶。○瘍寒內陷，故用薑、附溫中助陽，羌活通關節，炙草益脾元，益智、丁、

沈以止呃進食，茴、木、陳皮以散滿除痞。此孫彥和治王伯祿臂瘍。盛夏用此，

亦捨時從證之變法也。 

 


